
 
        

VENDIM  

  

 

 

Data e miratimit: 26 tetor 2011 

 

Lënda nr. 62/10 

  

Miodrag JANKOVIĆ 

 

kundër  

  

UNMIK-ut   

  

Paneli Këshillëdhënës për të Drejtat e Njeriut, i mbledhur më 26 tetor 2011, 

me anëtarët vijues të pranishëm: 

 

Z. Marek NOWICKI, Kryetar  

Z. Paul LEMMENS 

Znj. Christine CHINKIN 

 

Të ndihmuar nga  

Z. Andrey ANTONOV, Zyrtar ekzekutiv 

 

 

Pas shqyrtimit të ankesës së sipërpërmendur, të paraqitur në pajtim me nenin 1.2 të 

Rregullores së UNMIK-ut nr. 2006/12 të datës 23 mars 2006 për themelimin e Panelit 

Këshillëdhënës për të Drejtat e Njeriut, 

 

Pas diskutimeve, duke përfshirë edhe ato përmes mjeteve elektronike, në pajtim me 

Rregullën 13 § 2 të Rregullores së punës, vendosi si në vijim: 

 

I. PROCEDURA PRANË PANELIT 

 

1. Ankesa u paraqit më 29 mars 2010 dhe u regjistrua nga Paneli më 1 prill 2010. 

II. FAKTET  

 

2. Ankuesi është banor i Kosovës, i cili aktualisht jeton në Serbi. 

 

3. Ai thekson se babai i tij posedonte pronë në Malishevë, në fshatin Banjë, që 

përfshinte fusha me 17 dhe 30 hektarë. Ai thekson se gjatë Luftës së Dytë Botërore 

1941-45, familja e tij kishte qenë e detyruar të largohet nga Banja. Më 6 mars 1945, 

Komiteti Nacional për Çlirimin e Jugosllavisë ndaloi kthimin e kolonistëve në 

vendbanimet e tyre të mëparshme. Si pasojë, babai i tij dhe familja nuk kishin 

mundësi të kthehen në pronën e tyre. Ankuesi thekson se fushat që ishin pronë e 

babait të tij më pas u konfiskuan në mënyrë që më vonë të transformoheshin në 

vreshta.   

 

4. Ankuesi po ashtu thekson se vëllai i babait të tij më vonë inicioi procedurë gjyqësore, 

duke kërkuar riposedim të tërë pasurisë së konfiskuar. Gjykata komunale e Rahovecit 

dhe Gjykata e qarkut në Prizren e hodhën poshtë kërkesën, më 10 maj 1956 

përkatësisht më 8 qershor 1960. Më 15 mars 1962, Gjykata Supreme e Republikës së 

Serbisë ia referoi çështjen për rigjykim Gjykatës së qarkut në Prizren. Ankuesi nuk 

përmend rezultatin përfundimtar të kësaj procedure. Mirëpo, ai përmend se në vitin 

1963 ishte bërë kërkesë për kthimin e pasurisë apo kompensimin e saj në Këshillin 

Ekzekutiv të Jugosllavisë. Kjo kërkesë ishte refuzuar më 23 prill 1963. 

 

5. Gjatë dekadave, fushat e kontestuara shumë herë kishin kaluar nga një pronar tek 

tjetri, derisa u vunë nën regjim ligjor në vitin 1995, ku një fermë bujqësore i punonte 

këto vreshta si pjesë e një pasurie më të madhe, me emrin “Kompania e verës 

Metohi”. 

  

6. Ankuesi pohon se ferma bujqësore u privatizua pas vitit 1999, dhe pasuria e babait të 

tij të ndjerë u shit personave të tretë, pa ia ofruar atij pronën dhe pa i dhënë atij 

kompensim për të. 

 

 

III. ANKESA  

 

7. Ankuesi ankohet se në një kohë të pacaktuar pas qershorit 1999, UNMIK-u e dha 

pëlqimin e tij për privatizimin dhe shitjen e pronës së babait të tij, pa i paguar 

kompensimin e drejtë ankuesit. Ai thirret në të drejtën e tij për pronë, të garantuar me 

nenin 17 të Deklaratës Universale të të Drejtave të Njeriut, nenin 1 të Protokollit nr. 1 

të Konventës Evropiane për të Drejtat e Njeriut.  

 

 

IV. LIGJI 

 

8. Para se të shqyrtohet rasti për bazueshmërinë e tij, Paneli duhet të vendosë nëse do ta 

pranojë rastin, duke marrë parasysh kriteret për pranim të përcaktuara në nenet 1, 2 

dhe 3 të Rregullores së UNMIK-ut nr. 2006/12. 

 

9. Përderisa ankesa ka të bëjë me privatizimin e vreshtave që i ka punuar ferma 

bujqësore kompania e verës “Metohi”, ankuesi nuk ofron prova për të treguar se ai 

ishte pronar i fushave në fjalë. Përkundrazi, ai pranon se vëllai i babait të tij nuk 

kishte pasur sukses në përpjekjet e tij për të bërë anulimin e shpronësimit dhe kthimin 

e pronave në fjalë. 

 

10. Në mungesë të provave, në shikim të parë, për të dëshmuar se ankuesi kishte titullin e 

pronësisë për pronat në fjalë, Paneli nuk mund të mos theksojë se ankesa, në shikim 

të parë, është e pabazuar (krahaso, në kuptimin e njëjtë, Gjykata Evropiane për të 

Drejtat e Njeriut, Lordos dhe të Tjerët kundër Turqisë, nr. 15973/90, aktgjykim i 2 

nëntorit 2010, § 50). 

 

 

PËR KËTO ARSYE, 

 

Paneli unanimisht, 

 

E SHPALL ANKESËN TË PAPRANUESHME. 

 

 

 

 

 

Andrey ANTONOV      Marek NOWICKI 

Zyrtar ekzekutiv        Kryetar  


